
KORPORATIV BOSHQARUVDA NOMOLIYAVIY 
HISOBOT TIZIMINI RIVOJLANTIRISHNING 
ASOSIY YO‘NALISHLARI
Akmaljon Valijonov i.f.n., 
Oʻzbekiston Respublikasi 
Davlat aktivlarini boshqarish agentligi 
Tadqiqotlar markazi 

Annotatsiya. Mazkur maqola O‘zbekistonda korporativ boshqaruv tizimida nomoliyaviy hisobotni 
shakllantirish va rivojlantirish masalalariga bag‘ishlangan. Tadqiqot natijalari O‘zbekistonda nomoliyaviy 
hisobot amaliyoti shakllanib borayotganini, biroq hisobotlarning mazmuni, qamrovi, ma’lumotlarning solishtirish 
imkoniyati va ishonchliligi bo‘yicha yagona yondashuvni yanada rivojlantirish zarurligini ko‘rsatdi. Shu 
munosabat bilan maqolada xo‘jalik jamiyatlarida nomoliyaviy hisobotlarni shakllantirishni takomillashtirishga 
doir taklif va tavsiyalar ishlab chiqilgan.

Kalit so‘zlar: nomoliyaviy hisobot, barqarorlik hisoboti, korporativ boshqaruv, kompaniya, standart, 
investisiya.  

Аннотация.  Данная статья посвящена вопросам формирования и развития нефинансовой 
отчетности в системе корпоративного управления в Узбекистане. Результаты исследования показали, 
что практика нефинансовой отчетности в Узбекистане постепенно формируется, однако существует 
необходимость дальнейшего развития единого подхода к содержанию и охвату отчетности, 
сопоставимости и достоверности представляемой информации. В связи с этим в статье разработаны 
предложения и рекомендации по совершенствованию формирования нефинансовой отчетности в 
хозяйственных обществах.

Ключевые слова:  нефинансовая отчетность, устойчивое развитие, корпоративное управление, 
компания, стандарт, инвестиции.

Abstract. This article is devoted to the issues of developing and enhancing non-financial reporting within 
the corporate governance system in Uzbekistan. The results of the study demonstrate that the practice of non-
financial reporting in Uzbekistan is gradually developing; however, there is a need for further development of 
a unified approach to the content and scope of reporting, as well as to the comparability and reliability of the 
information provided. In this regard, the article develops proposals and recommendations aimed at improving 
the preparation of non-financial reports in business entities.

Keywords: non-financial reporting, sustainable development, corporate governance, company, standard, 
investment.

K I R I S H
Zamonaviy iqtisodiyot sharoitida korporativ boshqaruv tushunchasi kompaniyaning faqat moliyaviy 

natijalarini boshqarish bilan cheklanmaydi. Investorlar, kreditorlar, davlat organlari, xodimlar va boshqa 
manfaatdor tomonlar kompaniyaning atrof-muhitga ta’siri, mehnat munosabatlari, korporativ madaniyati, 
korrupsiyaga qarshi siyosati, inson huquqlariga munosabati, iqlim xavflarini boshqarishi va uzoq muddatli 
barqaror rivojlanish strategiyasi haqida ham ishonchli ma’lumot olishni istaydilar. Shu nuqtai nazardan 
nomoliyaviy hisobot korporativ boshqaruvning muhim axborot mexanizmiga aylanib bormoqda.

Nomoliyaviy hisobot orqali kompaniya faoliyatining iqtisodiy natijalaridan tashqari ekologik, ijtimoiy va 
boshqaruv jihatlari haqida ma’lumot taqdim etiladi.  Bunday ma’lumotlar kompaniyaning jamiyat va atrof-
muhit oldidagi mas’uliyatini baholash, mavjud xavflarni aniqlash va manfaatdor tomonlar bilan ishonchli 
munosabatlarni shakllantirish imkonini beradi.

Mazkur tadqiqotning asosiy maqsadi O‘zbekistonda korporativ boshqaruv tizimida nomoliyaviy 
hisobotning shakllanishi va rivojlanish holatini tahlil qilish hamda xalqaro tajribani hisobga olgan holda uni 
takomillashtirishning ustuvor yo‘nalishlarini belgilashdan iborat. 

M A V Z U G A  O I D  A D A B I Y O T L A R  S H A R H I
Nomoliyaviy hisobotning nazariy asoslari korporativ ijtimoiy mas’uliyat, barqaror rivojlanish, manfaatdor 

tomonlar nazariyasi, korporativ shaffoflik va axborot asimmetriyasini kamaytirish konsepsiyalari bilan bog‘liq.
Integratsiyalashgan hisobotlar orqali axborotni oshkor qilish masalalari Hassan A., Győri Z., Abdelrahman 

R.X. [1], korporativ ijtimoiy mas’uliyat to‘g‘risida hisobotlar Khan M., Lockhart J., Bathurst R. A. [2], barqaror 
rivojlanish bo‘yicha hisobotlar tayyorlash masalalari Adams C.A. [3], nomoliyaviy hisobotlarni shakllantirishning 
xorij tajribasi Levina V.S. [4],  nomoliyaviy hisobotlar tushunchasi va ularni shakllantirishni tartibga solish 
masalalari Gafurova D.A. va Korneyeva T.A. [5] ning asarlarida tadqiq etilgan. O‘zbekistonda nomoliyaviy 
hisobotlarni tayyorlashning ilmiy-uslubiy asoslari hali yetarli darajada rivojlanmagan.

T A D Q I Q O T  M E T O D O L O G I YA S I
Tadqiqot jarayonida normativ-huquqiy tahlil, qiyosiy va tizimli tahlil usullaridan foydalanildi. 

T A H L I L  V A  N A T I J A L A R
Xalqaro amaliyotda GRI (Global Reporting Initiative — Global hisobot tashabbusi) standartlari tashkilotning 

iqtisodiy, ekologik va ijtimoiy ta’sirlarini keng qamrovda ochib berish imkonini beradigan muhim yondashuv 
hisoblanadi. GRI yondashuvining asosiy xususiyati kompaniyaning faoliyati natijasida jamiyat va atrof-muhitda 
yuzaga keladigan ta’sirlarni kengroq yoritishga qaratilganidir.

SASB (Sustainability Accounting Standards Board — Barqarorlik hisoboti standartlari kengashi) yondashuvi 
turli iqtisodiy tarmoqlar uchun investorlar nuqtai nazaridan muhim bo‘lgan barqarorlik ko‘rsatkichlarini aniqlashga 
yo‘naltirilgan. Energetika, bank, transport yoki sanoat kompaniyalari uchun muhim bo‘lgan ekologik va ijtimoiy 
omillar bir-biridan farq qilishi mumkin. Shu sababli sohaviy yondashuv kompaniyalarga aynan o‘z faoliyati 
uchun muhim bo‘lgan nomoliyaviy ma’lumotlarni ochib berish imkonini beradi.

Iqlim bilan bog‘liq ma’lumotlarni ochib berishda TCFD (Task Force on Climate-related Financial Disclosures 
— Iqlim bilan bog‘liq moliyaviy ma’lumotlarni ochib berish bo‘yicha ishchi guruh) tavsiyalari muhim o‘rin tutgan. 
Ushbu yondashuv iqlim o‘zgarishi bilan bog‘liq xavf va imkoniyatlarni korporativ boshqaruv, strategiya, risklarni 
boshqarish hamda ko‘rsatkichlar va maqsadlar orqali yoritishga qaratilgan. Keyinchalik TCFDning asosiy 
tavsiyalari ISSB tomonidan ishlab chiqilgan IFRS S2 standartiga integratsiya qilindi.

Shu bilan birga, CDP (Carbon Disclosure Project — Karbon ma’lumotlarini ochib berish loyihasi)ni alohida 
hisobot standarti sifatida emas, balki kompaniyalar iqlim o‘zgarishi va boshqa ekologik masalalar bo‘yicha 
ma’lumotlarni taqdim etadigan xalqaro axborot platformasi sifatida baholash maqsadga muvofiq.

Demak, xalqaro amaliyotda nomoliyaviy hisobotni bitta standart bilan cheklash to‘g‘ri emas. GRI 
kompaniyaning ta’sirlarini keng qamrovda ochib berishga, SASB sohaviy ko‘rsatkichlarga, TCFD iqlim xavflarini 
ochib berishga, CDP ekologik ma’lumotlarni taqdim etishga, ISSBning IFRS S1 va IFRS S2 standartlari esa 
investorlar uchun muhim bo‘lgan barqarorlik va iqlimga oid ma’lumotlarni ochib berishga xizmat qiladi.

O‘zbekistonda nomoliyaviy hisobot tizimi moliyaviy hisobot kabi barcha korxonalar uchun bir xil talablar 
asosida ishlaydigan to‘liq shakllangan tizim darajasiga hali yetmagan. Biroq korporativ boshqaruv, davlat 
ishtirokidagi korxonalarning shaffofligi, ekologik mas’uliyat va ESG tamoyillari bilan bog‘liq ma’lumotlarni ochib 
berishga bo‘lgan e’tibor tobora ortib bormoqda.

Dastlab kompaniyalarda korporativ ijtimoiy mas’uliyat va ekologik ma’lumotlarni ixtiyoriy ochib berish 
amaliyoti shakllangan bo‘lsa, keyinchalik yirik korxonalar va davlat ishtirokidagi kompaniyalarning korporativ 
hisobotlarida ESG elementlari paydo bo‘la boshladi. Hozirgi bosqichda asosiy vazifa nomoliyaviy ma’lumotlarni 
tizimlashtirish, ularni solishtirish imkonini oshirish va ekologik hamda ijtimoiy omillarni kompaniyaning strategik 
va moliyaviy risklari bilan bog‘lashdan iborat.

O‘zbekistonda ayrim yirik kompaniyalar korporativ hisobotlarida ekologik, ijtimoiy va boshqaruvga oid 
ma’lumotlarni ochib berish amaliyotini shakllantirmoqda. Bugungi kunda bir qator yirik kompaniyalarning 
Veb-sahifalarida ESG hisobotlarni uchratish mumkin.  Biroq kompaniyalar hisobotlarini o‘zaro solishtirishda 
muammolar saqlanib qolmoqda. 

Shu sababli O‘zbekistondagi asosiy vazifa kompaniyalarni shunchaki ko‘proq ma’lumot berishga undash 
emas, balki solishtiriladigan, tekshiriladigan va qaror qabul qilish uchun foydali bo‘lgan nomoliyaviy ma’lumotlarni 
shakllantirish tizimini yaratishdan iborat bo‘lishi kerak.

Nomoliyaviy hisobot korporativ boshqaruv samaradorligini bir nechta yo‘nalishda oshirish imkonini 
beradi. Avvalo, kompaniyaning ESG ko‘rsatkichlarini ochib berishi investor va boshqa manfaatdor tomonlarga 
kompaniyaning moliyaviy natijalaridan tashqari strategik holatini ham baholash imkonini yaratadi. Bu korporativ 
shaffoflik va hisobdorlikni kuchaytiradi.

Nomoliyaviy hisobot risklarni boshqarishda ham muhim vosita hisoblanadi. Ekologik, ijtimoiy va boshqaruv 
risklari erta aniqlangan taqdirda kompaniya ularning kelgusidagi iqtisodiy oqibatlarini kamaytirish imkoniga 
ega bo‘ladi. Masalan, iqlim o‘zgarishi energiya xarajatlari, ishlab chiqarish jarayonlari, ta’minot zanjiri va 
infratuzilmaga ta’sir qilishi mumkin. Shu sababli iqlim xavflarini korporativ risk-menejment tizimiga integratsiya 
qilish zamonaviy korporativ boshqaruvning muhim yo‘nalishiga aylanmoqda.

Nomoliyaviy ma’lumotlar investorlar ishonchini oshirishda ham muhim ahamiyatga ega. Investor uchun 
kompaniyaning faqat bugungi foydasi emas, balki kelajakda barqaror qiymat yaratish qobiliyati ham muhimdir. 
Shu sababli ESG ma’lumotlari investisiya qarorlarida qo‘shimcha axborot manbasi sifatida tobora ko‘proq 
ahamiyat kasb etmoqda.

Bundan tashqari, nomoliyaviy ko‘rsatkichlarni muntazam tahlil qilish kompaniya rahbariyatini ekologik va 
ijtimoiy omillarni strategik rejalashtirish jarayoniga kiritishga undaydi. Xodimlar xavfsizligi, mehnat sharoiti, 
korrupsiyaga qarshi siyosat va teng imkoniyatlar kabi ko‘rsatkichlarning ochiqlanishi korporativ madaniyatning 
rivojlanishiga ham ijobiy ta’sir ko‘rsatishi mumkin.

O‘zbekistonda nomoliyaviy hisobotni rivojlantirishdagi asosiy muammolardan yana biri metodologiyaning bir 
xil emasligi hisoblanadi. Kompaniyalar turli standart va yondashuvlardan foydalanishi natijasida hisobotlarning 
mazmuni va qamrovi bir-biridan farq qiladi. Bu esa ma’lumotlarni solishtirishni qiyinlashtiradi. Shu sababli milliy 
uslubiy tavsiyalarni ishlab chiqish va kompaniyalar uchun minimal ochiqlash ko‘rsatkichlarini belgilash zarur.

Ikkinchi muhim muammo mutaxassislar yetishmasligi bilan bog‘liq. ESG va barqarorlik hisoboti faqat 
buxgalteriya yoki moliya sohasidagi bilimlarni emas, balki ekologik, ijtimoiy, huquqiy va boshqaruv sohalaridagi 
bilimlarni ham talab qiladi. Shu sababli oliy ta’lim muassasalari va malaka oshirish markazlarida ESG, korporativ 
boshqaruv va nomoliyaviy hisobot bo‘yicha maxsus o‘quv dasturlarini shakllantirish maqsadga muvofiq.

Nomoliyaviy ma’lumotlarni yig‘ish va qayta ishlash tizimining yetarli darajada rivojlantirish muhim ahamiyat 
kasb etadi. Ko‘p hollarda ma’lumotlar turli bo‘limlar va axborot tizimlarida tarqoq holda saqlanadi. Bu esa 
hisobot tayyorlash jarayonini qimmat va mehnattalab qiladi. Raqamlashtirish va yagona ma’lumotlar bazasini 
joriy etish mazkur muammoni kamaytirishi mumkin.

Nomoliyaviy ma’lumotlarning ishonchliligini ta’minlash ham alohida ahamiyatga ega. Moliyaviy hisobotlar 
kabi nomoliyaviy ma’lumotlar ham qaror qabul qilishda foydalanilayotgani sababli ularning sifatini mustaqil 
tashqi baholash mexanizmlarini rivojlantirishni talab etiladi.

O‘zbekistonda nomoliyaviy hisobot tizimini rivojlantirishda xalqaro standartlarni mexanik ravishda ko‘chirish 
emas, balki ularning asosiy tamoyillarini milliy iqtisodiy va institusional sharoitlarga moslashtirish maqsadga 
muvofiq. 

Milliy tizimni shakllantirishda proporsionallik tamoyili ham muhim ahamiyatga ega. Yirik davlat korxonalari, 
banklar, birja listingidagi kompaniyalar va tizimli ahamiyatga ega tashkilotlar uchun keng qamrovli hisobot 
talablarini belgilash mumkin. Kichik va o‘rta korxonalar uchun esa soddalashtirilgan hisobot shakllaridan 
foydalanish maqsadga muvofiq. Bu korxonalarga ortiqcha ma’muriy xarajat yuklamasdan, hisobot qamrovini 
bosqichma-bosqich kengaytirish imkonini beradi.

Nomoliyaviy hisobotni raqamlashtirish ham muhim istiqbolli yo‘nalish hisoblanadi. Kompaniyalar 
nomoliyaviy ko‘rsatkichlarni standartlashtirilgan elektron shaklda kiritadigan yagona axborot platformasini 
yaratish ma’lumotlarni yig‘ish, tekshirish, solishtirish va tahlil qilish jarayonlarini sezilarli darajada yengillashtirishi 
mumkin.

X U L O S A  V A  T A K L I F L A R
Tadqiqot natijalari O‘zbekistonda nomoliyaviy hisobotni rivojlantirish masalasida asosiy vazifa xalqaro 

standartlarni to‘liq ko‘chirish emas, balki ularning funksional jihatlarini milliy iqtisodiyotning xususiyatlari 
bilan uyg‘unlashtirishdan iborat ekanini ko‘rsatadi. O‘zbekiston iqtisodiyotida davlat ishtirokining yuqoriligi, 
strategik korxonalarning mavjudligi va kapital bozorining bosqichma-bosqich rivojlanayotgani milliy modelni 
shakllantirishda hisobga olinishi lozim.

Bunda davlatning roli faqat majburiy talablarni belgilash bilan cheklanmasligi kerak. Davlat organlari, 
biznes va ta’lim muassasalari o‘rtasidagi hamkorlik kadrlar tayyorlash, metodik baza yaratish va raqamli 
infratuzilmani rivojlantirishda muhim ahamiyat kasb etadi. Shu bilan birga, yuqori sifatli nomoliyaviy 
hisobot tayyorlaydigan kompaniyalarni reyting, davlat xaridlari, investisiya jarayonlari va kapital bozorida 
rag‘batlantirish mexanizmlarini ishlab chiqish mumkin.

Nomoliyaviy hisobot zamonaviy korporativ boshqaruvning muhim axborot elementi bo‘lib, kompaniya 
faoliyatining shaffofligi, risklarni boshqarish, manfaatdor tomonlar bilan munosabatlar va uzoq muddatli 
korporativ qiymatni shakllantirishda muhim ahamiyat kasb etadi. O‘zbekistonda mazkur sohada muayyan 
amaliyot shakllanib borayotgan bo‘lsa ham, hisobotlarning mazmuni va sifati bo‘yicha yagona yondashuvni 
takomillashtirish zarur.

Tadqiqot natijalari shuni ko‘rsatadiki, mamlakatda nomoliyaviy hisobotning keyingi rivojlanishi uning 
standartlashtirilishi, ma’lumotlarning solishtirilishini ta’minlash, mutaxassislar salohiyatini oshirish, raqamli 
infratuzilmani rivojlantirish va tashqi ishonch bildirish mexanizmlarini shakllantirish bilan bevosita bog‘liq.

O‘zbekiston uchun eng maqbul yondashuv milliy xususiyatlarni hisobga olgan holda xalqaro standartlar va 
yondashuvlar asosida bosqichma-bosqich hisobot tizimini shakllantirishdan iborat. Bunda birinchi navbatda milliy 
metodik bazani yaratish, yirik va davlat ishtirokidagi korxonalarda ilg‘or hisobot amaliyotini rivojlantirish, raqamli 
platforma yaratish, mutaxassislar tayyorlash tizmini joriy etish maqsadga muvofiq.

Shunday qilib, nomoliyaviy hisobotni korporativ boshqaruv tizimiga integratsiya qilish nafaqat hisobot 
berish talablarini takomillashtirish, balki korporativ boshqaruv madaniyatini rivojlantirish, risklarni strategik 
boshqarish, investorlar ishonchini oshirish va O‘zbekiston kompaniyalarining xalqaro investisiya muhitidagi 
raqobatbardoshligini kuchaytirishning muhim vositasi sifatida qaralishi lozim.

O‘zbekistonda nomoliyaviy hisobot tizimini rivojlantirish uchun milliy uslubiy tavsiyalarni ishlab chiqish va 
ularda kompaniyalar uchun asosiy ekologik, ijtimoiy va boshqaruv ko‘rsatkichlarini belgilash maqsadga muvofiq. 

Nomoliyaviy hisobot sohasida malakali kadrlar tayyorlash tizimini kuchaytirish, oliy ta’lim muassasalari va 
malaka oshirish kurslarida ESG, barqarorlik hisoboti va korporativ boshqaruv bo‘yicha maxsus dasturlarni joriy 
etish zarur.

Kompaniyalarda nomoliyaviy ma’lumotlarni yig‘ish, saqlash va qayta ishlashni raqamlashtirish, kelgusida 
esa yagona elektron hisobot platformasini shakllantirish maqsadga muvofiq.

Nomoliyaviy hisobotlarning ishonchliligini oshirish uchun tashqi baholash mexanizmlarini bosqichma-
bosqich rivojlantirish, ayniqsa yirik va davlat ishtirokidagi korxonalarda ochib berilayotgan ma’lumotlarni 
mustaqil baholash amaliyotini kengaytirish zarur.

Shuningdek, nomoliyaviy hisobotni yuqori sifatda taqdim etadigan kompaniyalarni rag‘batlantirish, 
investorlar va jamoatchilikning ESG ma’lumotlariga bo‘lgan talabini oshirish hamda korporativ boshqaruv 
tizimida barqarorlik masalalarini kuzatuv kengashi darajasida nazorat qilish maqsadga muvofiq.

